
 iv. Berfikir untuk Penyelesaian Masalah Alam Sekitar  


Berfikir  aras  tinggi  tentang  alam  sekitar  penting  dalam  mewujudkan  kesedaran  terhadap  nilai 
 menjaga alam sekitar. Berdasarkan kajian oleh Zainoriah (2015), ayat al-Quran dalam surah ar-
 Rum menekankan bahawa elemen asas pemikiran kritis adalah suatu sintesis kegiatan mendengar, 
 melihat  dan  merenung  yang  mana  melibatkan  pancaindera  pendengaran,  penglihatan  dan 
 perenungan kepada proses  atau aktiviti  berfikir secara serius, terfokus  serta mendalam. Elemen 
 utama kemahiran berfikir secara kritis pula melibatkan proses pengolahan informasi yang berlaku 
 di  dalam  minda,  akal  atau  otak.  Elemen  pemikiran  kritis  aras  tinggi  pertama  ialah  kepentingan 
 mendatangkan bukti, hujah dan dalil. Elemen pemikiran kritis aras tinggi kedua ialah mengambil 
 pelajaran, pengiktibaran dan peringatan berfikir (Zainoriah, 2015). Elemen pemikiran aras tinggi 
 ini yang dikaji oleh Zainoriah (2015) ini selari dengan elemen kemahiran berfikir aras tinggi oleh 
 Al-Ghazali (Mohd Syaubari & Ahmad Yunus 2016). Dalam kajian ini elemen-elemen kemahiran 
 berfikir ini dikenali sebagai kemahiran berfikir aras tinggi dalam kerangka tauhid. Justeru, elemen-
 elemen ini perlu diterapkan dalam PenTAS agar dapat melahirkan rasa takwa dengan kebesaran 
 ciptaan Allah dan mencari penyelesaian terhadap isu alam sekitar. 


Kesimpulan 


Kerosakan alam semulajadi disebabkan oleh kepincangan nilai-nilai tingkah laku yang dipegang 
 oleh  manusia.  Manusia  mempunyai  hak  untuk  memanfaatkan  sumber  alam  sekitar  selagi  mana 
 tidak berlebihan dan melampaui batas. Dengan kata lain, manusia tidak mempunyai hak mutlak 
 untuk menguasai atau mengeksploitasi sumber alam sekitar. Oleh itu, alam sekitar ini dikawal oleh 
 dua konsep iaitu halal dan haram (Djainudin & Sirait 2016). Justeru, pendidikan dan agama adalah 
 faktor penting yang mempengaruhi pembangunan tingkah laku manusia. 


Islam menyediakan penyelesaian untuk pelbagai masalah alam sekitar dan prinsip  Islam 
 adalah penting untuk pemeliharaan dan pemuliharaan ekosistem secara keseluruhan. Keimanan, 
 moral dan etika tingkah laku masyarakat adalah sangat penting dalam pemuliharaan alam sekitar. 


Keimanan dan worldview seseorang memberi panduan kepada kesedaran mereka terhadap alam 
 sekitar  dan  seterusnya  membawa  kepada  rasa  kesukarelawan  dalam  melindungi  alam  sekitar 
 (Aung 2016).  


Kandungan pendidikan Islam (Fakhruddin et al. 2018) dan alam sekitar (Haliza 2016) lebih 
 menekankan lebih kepada aspek kognitif berbanding dengan aspek kontekstual dan nilai murni. 


Oleh itu, wujudnya satu keperluan penerapan pendidikan alam sekitar yang menekankan kepada 
 elemen  kerohanian  dan  tingkah  laku  yang  bertanggungjawab  terhadap  penjagaan  alam  sekitar. 


Justeru,  pendidikan  tauhidik  untuk  pemuliharaan  alam  sekitar  adalah  (PenTAS)  salah  satu 
pendekatan  dalam  menangani  isu  kelestarian  alam  sekitar  dengan  menghayati  peranan  sebagai 
khalifah berpandukan al-Quran, as-Sunnah dan nilai-nilai dalam pemuliharaan alam berdasarkan 

ajaran  Islam.  Namun,  guru  harus  bijak  dalam  merancang  pendekatan  yang  digunakan  dalam 
 menerapkan ciri – ciri PenTAS dalam pendidikan alam sekitar. Diharapkan penerapan PenTAS 
 dapat melahirkan masyarakat Islam yang dapat memberi sumbangan besar kepada peradaban dunia 
 dalam usaha pemuliharaan alam sekitar. 


Penghargaan 

Abstrak 


Tujuan  utama  penciptaan  manusia  adalah  untuk  beribadah  kepada  Allah  SWT  dan  melaksanakan  tanggungjawab 
 sebagai khalifah Allah SWT di muka bumi ini. Justeru itu, objektif utama seorang Muslim adalah untuk mencapai al-
 falah  atau  kejayaan  di  dunia  dan  di  akhirat,  disertai  dengan  amalan  baik  yang  boleh  membawa  kepada  kejayaan 
 tersebut. Dalam konteks kejayaan bagi seorang Melayu Muslim, terdapat faktor lain yang turut menyumbang kepada 
 kejayaan, iaitu pemikiran al-falah dalam akal budi  Melayu. Hal  yang demikian  kerana sejarah telah  membuktikan 
 bahawa bangsa Melayu merupakan bangsa yang berjaya dan dihormati sejak zaman berzaman. Oleh itu, kertas kerja 
 ini bertujuan untuk mengkaji manifestasi al-falah dalam pembentukan akal budi Melayu dalam kalangan golongan 
 kelas menengah profesional Melayu di Malaysia. Kajian ini menganalisis maksud al-falah daripada perspektif minda 
 golongan  ini  dan  mengenalpasti  faktor  kejayaan  dalam  profesion  mereka  kini  dalam  konteks  ini:  Dato’  Dr  Mohd 
 Fadzilah Kamsah. Seterusnya, kertas kerja ini juga mengkaji impak manifestasi al-falah ke atas “akal” (pemikiran) 
 dan “budi” (amalan & tindakan) golongan ini dalam usaha menuju kejayaan dan kesannya terhadap pencapaian kerjaya 
 mereka.  Kajian  ini  dijalankan  melalui  kaedah  kajian  kualitatif  sejarah  lisan  dengan  melakukan  temuramah  semi-
 struktur  secara  mendalam  (in  depth)  dan  bersemuka  dengan  informan.  Sampel  dipilih  menggunakan  kaedah 
 pensampelan bertujuan berdasarkan kriteria (criterion sampling). Unit analisis bagi kajian ini adalah golongan kelas 
 menengah  Melayu  professional  mengikut  bidang.  Hasil  kajian  ini  mendapati  bahawa  kejayaan  seorang  individu 
 Melayu merupakan manifestasi yang dibentuk melalui pemikiran akal budi Melayu-Islam yang sememangnya telah 
 tertanam dalam diri seseorang Melayu. Di samping itu, pemahaman konsep kejayaan dalam Islam atau al-falah yang 
 berteraskan nilai-nilai Islam juga telah membentuk individu Melayu Muslim yang berjaya dalam konteks kehidupan 
 di dunia dan di akhirat. Ini membantu dalam pencapaian kerjaya individu tersebut sehingga dikenali dan dihormati 
 oleh masyarakat.  


Kata kunci: Islam; al-falah; Akal budi; Melayu; Golongan kelas menengah  


© 2018 Diterbitkan oleh HADHARI-UKM. 

 Pengenalan 


Akal budi, nilai dan budaya merupakan entiti masyarakat Melayu yang saling berkait-rapat dalam 
 menggambarkan ketinggian kearifan, nilai, amalan dan tradisi bangsa Melayu. Konsep budi yang 
 dipupuk dalam kehidupan harian masyarakat Melayu merangkumi komponen kebijaksanaan akal, 
 pemikiran  dan  ketulisan  peribadi  yang  menjadi  norma  dalam  masyarakat  Melayu.  Akal  budi 
 Melayu  yang  berteraskan  Islam  menjadikan  nilai-nilai  masyarakat  terdidik  bersesuaian  dengan 
 ajaran Islam.  


Konsep al-Falah dan “usaha tangga kejayaan” merupakan elemen akal budi Melayu Islam 
 yang menjadi motivasi dalam pembinaan jati diri bangsa Melayu dalam mencipta kecemerlangan 
 dan kegemilangan Tamadun Melayu. Orang Melayu pada hari ini telah menunjukkan kejayaan dan 
 penguasaan dalam pelbagai bidang seperti pendidikan, ekonomi, politik mahupun sosial. Kejayaan 
 negara  dalam  pembinaan  golongan  kelas  menengah  Melayu  pasca  dan  sebelum  Merdeka 
 merupakan produk dasar pengukuhan-kerajaan terhadap bangsa Melayu, melalui Dasar Ekonomi 
 Baru. Justeru itu, kajian terhadap aspek pemikiran dan akal budi Melayu Islam yang membentuk 
 sikap dan usaha dalam menuju kejayaan seharusnya diterokai. 


Kajian Literatur 


Keunikan  ciri-ciri  akal  budi,  nilai  dan  budaya  masyarakat  Melayu  menarik  perhatian  ramai 
 pengkaji sosiobudaya Melayu. Kajian terhadap pemikiran dan akal budi Melayu banyak tertumpu 
 kepada aspek pembentukan bahasa atau motif linguistik dan kajian terhadap karya sastera Melayu 
 yang  mendapat  perhatian  ramai  pengkaji.  Minda  atau  akal  budi  sesuatu  bangsa  tidak  mudah 
 difahami kerana bersifat abstrak. Oleh yang demikan, akal budi ini memerlukan pengantara, iaitu 
 bahasa  sebagai  kaedah  paling  berkesan  bagi  menyampaikan  minda  atau  akal  budi  yang 
 menyerlahkan  lagi  aspek  kekuatan  pemikiran  sesuatu  bangsa.  Wilkinson  dan  Winstedt 
 berpendapat  bahawa bahasa menyerlahkan lagi  akal  budi  sesuatu  bangsa  (Azhar, 1993). Dalam 
 konteks ini, bahasa Melayu mencerminkan akal budi bagi bangsa dan Tamadun Melayu. 


Abdul  Halim  (2009)  misalnya,  mengkaji  gambaran  akal  budi  Melayu  melalui  sajak, 
 manakala Hamidah & Siti Marina (2012) dan Zaitul Azma & Ahmad Fuad Mat (2011) melihat 
 peribahasa  sebagai  cerminan  kepada  ketinggian  budi  bahasa,  budaya  dan  pemikiran  Melayu. 


Pemikiran Melayu disampaikan secara tersurat dan tersirat dalam peribahasa Melayu. Pemikiran 
dalam peribahasa Melayu turut menyerlahkan satu gambaran nilai sosial, nilai moral, dan fungsi 
adat dalam kehidupan bermasyarakat sekali gus menonjolkan falsafah bangsa Melayu  yang ada 
kaitannya dengan metafizik, epistimologi, etika, logik, dan estetika hasil interaksi mereka terhadap 
alam benda, alam flora dan fauna yang ada di sekeliling mereka.  

Hasil  kajian  Zaitul  Azma  &  Ahmad  Fuad  (2011)  mendapati  peribahasa  Melayu 
 memaparkan pemikiran Melayu dalam lima kategori falsafah, iaitu pemikiran tentang kewujudan 
 (metafizik), pemikiran tentang ilmu pengetahuan (epistimologi), pemikiran tentang moral manusia 
 (etika), pemikiran tentang penaakulan manusia terhadap alam ini (logik), dan pemikiran tentang 
 keindahan  (estetika).  Selain  peribahasa,  pantun,  pepatah-petitih  dan  penggunaan  bahasa  kiasan 
 juga  merupakan  manifestasi  sosiobudaya,  nilai  budaya,  pemikiran  dan  kearifan  Melayu  bagi 
 melambangkan ketinggian ketamadunan masyarakat Melayu di Alam Melayu. Nur Afiqah Wan 
 Mansor  &  Nor  Hashimah  Jalaluddin  (2016)  pula  menganalisis  peranan  bahasa  kiasan  yang 
 mempunyai hubungan dan pengaruh yang positif dalam komunikasi, kognisi dan semantic dalam 
 konteks mendepani cabaran kontemporari kesinambungan masyarakat Melayu.  


Hadijah Rahmat (2008) berpendapat bahawa proses pembinaan minda dan budaya Melayu 
 Baru hanya boleh diperkukuhkan melalui perekayasaan pendidikan bangsa Melayu. Melayu dan 
 Islam  merupakan  elemen  yang  tidak  boleh  dipisahkan.  Dalam  konteks  pemerkasaan  jati  diri 
 masyarakat Melayu-Islam, aspek pemikiran orang Melayu dapat menggambarkan penerapan akal 
 dan  budi  berasaskan  elemen  keagamaan  Islam  sebagai  pandangan  sarwa  (worldview)  yang 
 membentuk pandangannya tentang alam dan kehidupan secara keseluruhan. Oleh yang demikian, 
 Islam sebagai asas dan faktor pengukuh pembentukan budaya dan jati diri Melayu turut diselidiki 
 oleh beberapa pengkaji antaranya, Zainal Kling. (2010), Zakaria Stapa, Noranizah Yusuf & Abdul 
 Fatah  Shaharudin  (2012)  yang  menegaskan  Islam  sebagai  faktor  terpenting  yang  membentuk 
 watak dan wajah Melayu. Ini termasuklah penerapan nilai-nilai  Islam dalam pewarnaan budaya 
 masyarakat Melayu di Malaysia.  


Shamsudin  Othman,  Azhar  Md  Sabil  dan  Ghazali  Lateh  (2015)  memfokuskan  kajian 
 mereka kepada Pemikiran Akal Budi dan Sosiobudaya Melayu dalam Pendidikan Kesusasteraan 
 Melayu. Kajian ini melihat sejauh mana pendidikan Kesusasteraan Melayu yang berjalan pada hari 
 ini  sesuai  dengan  keperluan  tamadun  bangsa  serta  dapat  dikaitkan  dengan  lingkungan  hidup 
 masyarakatnya, khususnya dalam situasi kebangkitan dan pertembungan dengan budaya-budaya 
 lain yang kemudiannya terserap secara alamiah. Kajian ini turut menyentuh beberapa isu berkaitan 
 permasalahan dan keraguan terhadap pengajaran Kesusasteraan Melayu.  


Dalam  hal  tersebut,  aturan  sastera  dan  lingkungan  hidup  menekankan  enam  perkara 
penting.  Pertama,  manusia  perlu  mengabdikan  diri  kepada  Pencipta.  Kedua,  manusia  ialah 
sebahagian daripada alam dan perlu bertanggungjawab ke atasnya. Ketiga, manusia perlu saling 
berkomunikasi sesama manusia, tetapi tidak boleh diperlakukan sewenang-wenangnya. Keempat, 
manusia  perlu  bijaksana  mentadbir  alam.  Kelima,  keanekaragaman  hidup  amat  penting  untuk 
dilindungi,  dan  yang  terakhir  ialah  sistem  sosiopolitik  boleh  dikritik,  tetapi  dengan  cadangan 
alternatif (Shamsudin Othman et al., 2015).  

 Definisi Pendapatan Kelas Menengah 


Golongan  kelas  menengah  lebih  dikenali  melalui  pencapaian  tahap  pendapatan  mereka  yang 
 menjadikan mereka tergolong dalam kumpulan yang mempunyai tekanan untuk menghadapi isu-
 isu yang berkaitan dengan perubahan sosial dan pembangunan sosio-ekonomi. Hal ini demikian 
 kerana  mereka  hidup  dalam  kemewahan,  berpendidikan  tinggi  dan  turut  serta  menjadi  agen 
 perubahan sosial. Berdasarkan pengukuran terkini mengenai status kelas sosial menurut perspektif 
 Malaysia, kertas kerja ini menggunakan gabungan kategori pekerjaan dan pendapatan isi rumah 
 dalam menentukan ciri-ciri kelas menengah  tersebut (Mohd Nazir Ahmad, Mashitah Sulaiman, 
 Sohaimi Zakaria, Marina Munira Abdul Mutalib & Ahmad Zam Hariro Samsudin, 2016). 


Dalam Rancangan Malaysia Kesepuluh 2011-2015, pendapatan isi rumah mengikut kelas 
 sosial pada tahun 2009 bagi kumpulan isi rumah berpendapatan 40 peratus pertengahan adalah di 
 antara RM 2,300 hingga RM 5,599, manakala bagi kumpulan isi rumah berpendapatan 20 peratus 
 teratas  adalah  lebih  besar  atau  bersamaan  dengan  RM  5,600  (Rancangan  Malaysia  Kesepuluh 
 2011-2015, 2010). Dalam sebuah kajian yang telah dijalankan oleh Wan Nor Azriyati, Noor Rosly 


& Kuppusamy (2011) menunjukkan bahawa kategori berpendapatan rendah adalah mereka yang 
 memperolehi RM1000 atau kurang; kategori berpendapatan pertengahan adalah pendapatan yang 
 diperolehi  antara  RM  1,501  dan  RM  2,000;  kategori  menengah  pertengahan  adalah  antara  RM 
 2,001  dan  RM  4,000;  pendapatan  menengah  atas  adalah  antara  RM  4,001  dan  RM  6,000;  dan 
 kumpulan berpendapatan tinggi adalah mereka yang memperolehi RM 6001 dan RM 8000.  


Sehubungan  itu,  model  pekerjaan  oleh  Abdul  Rahman  Embong  (2002)  serta  pelbagai 
 pendapatan isi rumah yang digunakan dalam dokumen Transformasi Kerajaan 2011-2015,  Wan 
 Nor  Azriyati  et  al.  (2011)  dan  Mashitah  (2016)  telah  disesuaikan  sebagai  panduan  untuk 
 menjalankan kajian ini (Mohd Nazir Ahmad, Mashitah Sulaiman, et al., 2016). Berdasarkan kadar 
 pendapatan isi rumah ini, golongan kelas berpendapatan pertengahan boleh dikategorikan sebagai 
 mereka yang memperolehi RM 2,301 sehingga RM 5,599 dan kelas pertengahan berpendapatan 
 tinggi atau pendapatan menengah atas adalah mereka yang memperolehi pendapatan di antara RM 
 5,600 dan lebih daripada RM 10,000.  


Mengikut  klasifikasi  di  atas,  kelas  menengah  kemudian  merujuk  kepada  pekerja 
profesional,  teknikal,  pentadbiran,  pekerja  pengurusan,  perkeranian  dan  perkhidmatan  yang 
memperolehi pendapatan isi rumah sebulan minimum di antara RM 2,300 sehingga RM 10,000 
dan lebih tinggi (Mashitah Sulaiman, 2016; Mohd Nazir Ahmad et al., 2016). Dalam kajian ini, 
golongan kelas menengah yang terlibat terdiri daripada golongan profesional yang terdiri daripada 
individu yang menyumbang dalam pelbagai bidang.  

 Hubungan antara al-Falah dan Mardhatillah 


Dalam Islam konsep al-Falah sangat berkaitan dengan mardhatillah, iaitu mendapat redha Allah 
 SWT. Malah, Shohana Hussin (2010) berpendapat bahawa dalam konteks Pembangunan Modal 
 Insan, kesejahteraan dan kedamaian dalam maksud al-Falah merupakan matlamat kedua selepas 
 pencapaian mardhatillah. Seseorang individu yang tidak berpegang kepada prinsip kesejahteraan 
 dan  kedamaian  bukan  sahaja  gagal  membangunkan  akal,  jiwa  dan  dirinya  di  dunia  tetapi  turut 
 gagal menempatkan dirinya dalam golongan orang yang mendapat hasanah atau kebaikan di alam 
 akhirat. 


Pembangunan Holistik dan Komprehensif  


Pembangunan  menurut  Islam  sebenarnya  tertumpu  kepada  aspek  pembangunan  manusia  yang 
 mengandungi  persekitaran  fizikal,  rohani  dan  sosial  budaya.  Oleh  yang  demikian,  Islam 
 menganggap manusia sebagai tempat sebenar berlakunya aktiviti pembangunan termasuk faktor 
 fizikal modal, buruh, organisasi, pendidikan dan kemahiran, dan faktor-faktor lain seperti sikap 
 dan insentif yang merupakan angkubah yang meluaskan lagi skop definisi pembangunan ekonomi 
 dalam Islam. Sebaliknya, konsep pembangunan ekonomi menurut pemikiran Barat pula hanyalah 
 memandang  pembangunan  dalam  aspek  kebendaan  dan  persekitaran  fizikal  sahaja  tanpa 
 mengambilkira faktor-faktor manusiawi dan spiritual (Nor Sahida & Sanep Ahmad, 2013). 


Pembangunan  yang  seimbang  dari  sudut  rohani  dan  material  memberi  dua  sumbangan 
 kepada masyarakat khususnya masyarakat Islam. Pertama, hasil daripada keutuhan pembangunan 
 akan memberi kekuatan kepada masyarakat Islam, terutama dari sudut rohani dan pembangunan 
 spiritual. Kedua, pembangunan yang kukuh dari sudut ilmu keduniaan, iaitu sains dan teknologi,ia 
 akan memberi persaingan yang kuat terhadap tamadun Barat.  (Norhidayu Hamzah, Nor Hanani 
 Syuhadah Zulkipli & Ezad Azraai Jamsari, 2011). 


Pembentukan Jati Diri Melayu 


Gabungan kalimah ‘jati dan diri’ membawa maksud sifat atau ciri yang unik dan istimewa yang 
 melambangkan keperibadian seseorang individu atau sesuatu bangsa. Dari segi istilah, ia adalah 
 satu  ciri  yang  unik  dan  istimewa  dari  segi  adat,  bahasa,  budaya  dan  agama.  Sifat  atau  ciri  ini 
 menjadi  teras  untuk  membentuk  sahsiah  dan  lambang  keperibadian  seseorang  individu  atau 
 sesuatu  bangsa.  Istilah  jati  diri  banyak  digunakan  untuk  menggambarkan  tentang  kecintaan 
 seseorang kepada negara, semangat patriotisme yang wujud dalam diri dan penghayatan agama 
 dalam kehidupan seharian (Zakaria Stapa et al., 2012). Jati diri sesebuah bangsa merujuk kepada 
 ciri-ciri yang membezakan antara suatu kumpulan manusia dan kumpulan manusia yang lain serta 
 rasa semangat kekitaan individu dalam kumpulan itu (Abdullah Hassan, 2009). 

Jati  diri  juga  disebut  sebagai  identiti.  Ia  merujuk  kepada  identiti  atau  keperibadian  diri 
 sebenar  yang  dimiliki  oleh  seseorang  secara  lahiriah  dan  nilai-nilai  yang  menjadi  pegangannya 
 (Wan  Mohd  Nor,  1990).  Identiti  juga  merujuk  kepada  dua  perkara  iaitu  kualiti  atau  ciri  yang 
 dikongsi  bersama  dalam  komuniti  dan  bagaimana  individu  mentakrifkan  diri  mereka  (Nelson, 
 2002).  Ringkasnya,  jati  diri  bermakna  sifat  atau  watak  asli  yang  dimiliki  oleh  seseorang  atau 
 sesuatu  bangsa  yang  membentuk  identiti  serta  perwatakan  bangsa  itu.  Antara  faktor  yang 
 mempengaruhi  pembentukan  jati  diri  sesuatu  bangsa  ialah  keadaan  alam,  persekitaran, 
 pengalaman  sejarah  dan  kepercayaan.  Walaubagaimanapun,  faktor  paling  utama  ialah 
 kepercayaan  atau  agama  yang  mendasar  dalam  minda  dan  meresap  ke  seluruh  jiwa  (Zaharani 
 Ahmad, Nor Hashimah, Fazal Mohamed, Harishon Radzi & Mohd Shabri, 2011). 


      


Pemerkasaan jati diri Melayu Islam merupakan agenda penting dalam pelan pembangunan 
 negara dalam usaha melahirkan anak bangsa berjiwa  merdeka. Namun, perhatian yang lebih serius 
 harus diberikan kepada pembinaan jati diri anak-anak bangsa Melayu yang dilihat terpinggir dan 
 terkebelakang  berbanding  anak-anak  bangsa  lain  dalam  pelbagai  aspek  kehidupan  seperti 
 pendidikan  dan  sosial.  Ramai  dalam  kalangan  anak-anak  remaja  bangsa  Melayu  pada  hari  ini 
 menghadapi  krisis  identiti,  terlibat  dalam  gejala  sosial  yang  tidak  bermoral  malah  turut 
 meruntuhkan akhlak dan peribadi remaja Muslim. 


Islam  menjadi  asas  dan  dasar  kepada  pembentukan  jati  diri  bangsa  Melayu.  Perkara  ini 
 turut  termaktub  dalam  Perlembagaan  Malaysia  yang  mengiktiraf  Islam  sebagai  agama  rasmi 
 negara di mana Melayu ditakrifkan sebagai seorang yang menganut agama Islam, lazim bercakap 
 bahasa Melayu dan mengamalkan adat istiadat dan adat resam Melayu. Sejarah turut membuktikan 
 bahawa  kehadiran  Islam  ke  Nusantara  menjadi  pemangkin  kepada  perkembangan  Tamadun 
 Melayu  dengan  berdirinya  Kesultanan  Melayu  Melaka    yang  menjadi  mercu  tanda  sejarah 
 peradaban  bangsa  Melayu  (Zakaria  et  al.,  2012).  Faktor  persekitaran  turut  mempengaruhi 
 keperibadian anak bangsa yang baik, bermoral dan berakhlak mulia (Hassan, 1987).  


Jati diri Melayu juga dikaitkan dengan nilai dan sifat keperibadian Melayu yang tersemai 
dalam  hati  budi  yang  akhirnya  terjelma  dalam  bentuk  tingkah  laku,  budi  bahasa,  nilai,  norma, 
pemikiran dan ilmunya. Natijahnya akan lahir seorang budiman yang berakhlak dan berperibadi 
mulia. Namun, akibat daripada pengaruh luaran yang asing kesan daripada arus globalisasi jati diri 
Melayu menjadi semakin goyah (Hashim, Normahdiah, Rozita & Siti Sarah, 2012).  Selain itu, jati 
diri Melayu juga dikaitkan dengan bahasa Melayu di mana perubahan jati diri individu atau bangsa 
berlaku  apabila  berlaku  perubahan  pada  bahasa  yang  digunakan.  Bahasa  merupakan  medium 
penting  bagi  memastikan  sesuatu  sumber  maklumat  dan  ilmu  itu  dapat  disampaikan  dengan 
berkesan dan mudah (Abdullah Hassan 2009).   

Justeru, peribadi dan jati diri Melayu perlu dibentuk mengikut prinsip dan fahaman Islam  yang 
 sebenar  dalam  usaha  melahirkan  pemimpin  masa  hadapan  yang  soleh  dan  musleh  berdasarkan 
 kepada konsep al-Falah.  


Faktor Keyakinan Diri 


Kajian yang dilakukan oleh beberapa penyelidik mendapati kejayaan hidup seseorang bergantung 
 kepada motivasi diri, sikap dan faktor persekitaran. Bagi membina generasi masyarakat Melayu 
 yang  cemerlang  dan  memiliki  syahsiah  yang  terpuji,  faktor  yang  menghalang  kejayaan,  seperti 
 krisis keyakinan diri, personaliti perlu dimantapkan. Kemiskinan berpunca dari rendahnya taraf 
 hidup kerana rendahnya hasil pendapatan, kurang yakin dengan diri dan; terbatasnya kebebasan 
 (Hasrimi  &  Moettaqien,    2010).  Keyakinan  diri  pula  ialah  kepercayaan  bahawa  dirinya  boleh 
 mengendalikan  kehidupannya  dengan  baik  serta  segala  cabaran  yang  dihadapi  dengan  jayanya 
 (Taidi Suhaimin, 2009). Oleh yang demikian, kedua-dua faktor ini penting untuk ditangani sebagai 
 pemangkin kepada kejayaan individu.   


Metodologi 


Kajian ini menggunakan kaedah kualitatif dengan menggunakan kaedah sejarah atau sumber lisan 
 bagi  meneroka  manifestasi  konsep al-Falah  dan  usaha  tangga  kejayaan  dalam  kalangan  kelas 
 menengah profesional Melayu Islam. Sampel dipilih menggunakan kaedah pensampelan bertujuan 
 (purposive sampling) berdasarkan kriteria (criterion sampling) ke atas tokoh golongan profesional 
 Melayu terpilih mengikut bidang yang pelbagai, iaitu, sains, sains sosial, sains kemanusiaan dan 
 teknologi. Bilangan informan yang ditemuramah adalah berdasarkan kepada saturation of the data. 


Panduan soalan temu bual separa-struktur digunakan sepanjang proses pengutipan data. Kaedah 
 temubual  secara  bersemuka  dilakukan  bagi  mendapatkan  maklumat  secara  mendalam  (in  depth 
 study).  


Pemilihan Dato’ Dr. Hj. Mohd Fadzilah Kamsah adalah berdasarkan kriteria di atas yang 
 diiktiraf sebagai seorang pakar motivasi yang terkemuka dan antara yang paling berpengaruh di 
 Malaysia dan  rantau Asia Tenggara.  Beliau telah diberikan pengiktirafan  sebagai  “Tokoh Maal 
 Hijrah” Negeri Selangor pada tahun 2008 sebagai mengiktiraf sumbangan beliau terhadap keluarga 
 dan pembangunan modal insan. Kertas kerja ini hanya membincangkan perspektif Dato’ Dr. Hj. 


Mohd Fadzilah Kamsah berkaitan maksud al-Falah dan kejayaan serta faktor yang menyumbang 
 kepada pencapaian beliau dalam bidang yang diceburi. 


Hasil dan Perbincangan 


Kajian ini telah menemuramah informan di pejabat beliau di Bandar Baru Bangi, Selangor. Dato’ 


Dr. Hj. Mohd Fadzilah Kamsah telah menceritakan latar belakang beliau sebagai berikut:  

 Latar Belakang Informan 


Dato’ Dr. Hj. Mohd Fadzilah Kamsah merupakan seorang pakar motivasi  yang terkemuka dan 
 antara  yang  paling  berpengaruh  di  Malaysia  dan  rantau  Asia  Tenggara.  Beliau  merupakan 
 penceramah  dan  motivator  yang  unik  dan  luar  biasa  berikutan  gaya  penampilan  dan 
 penyampaiannya yang amat menarik dan bersahaja. Pendekatan motivasi yang dikendalikan oleh 
 beliau adalah mudah dan praktikal, di samping dengan celoteh dan jenaka intelektual yang mampu 
 mencuit hati para pendengarnya. Nama beliau sentiasa meniti di bibir semua lapisan masyarakat 
 berbilang kaum daripada peringkat kanak-kanak, remaja, hinggalah orang dewasa, terutamanya di 
 Malaysia.  Kata-kata  nasihat  dan  ceramah  beliau  amatlah  disenangi  oleh  semua  golongan 
 masyarakat  yang  memerlukan  ilmu,  pengetahuan,  nasihat  dan  kemahiran  untuk  menangani 
 cabaran  dalam  kehidupan  yang  kian  rumit  dan  genting  (Harnisa  Azrin  Hakimi,  Siti  Norpatin 
 Tukimin, Mohd Nazir Ahmad, Ahmad Nazri Mansor, Mashitah Sulaiman, 2018). 


Dato’  Dr.  Hj.  Mohd  Fadzilah  Kamsah  merupakan  anak  seorang  buruh  dan  surirumah 
 sepenuh masa yang berasal dari Sungai Pinang, Klang. Atas dorongan dan motivasi sepenuhnya 
 daripada  guru-guru  semenjak  sekolah  rendah  lagi  telah  menjadikan  beliau  seorang  yang 
 bersemangat waja untuk mengubah nasib diri dan keluarga beliau pada masa tersebut. Dari segi 
 pendidikannya, Dato’ Dr. Hj. Mohd Fadzilah semasa kecilnya merupakan seorang pelajar yang 
 sangat rajin dan bersungguh-sungguh dalam menuntut ilmu sejak sekolah rendah lagi. Selain itu, 
 beliau  sentiasa  merasa  tercabar  dengan  pencapaian  yang  diperolehi  rakan-rakan  sekelas  beliau 
 yang lain  sehinggakan beliau sanggup untuk  mengorbankan waktu  rehat  beliau bagi  menghafal 
 sifir semasa di Darjah Satu (Temuramah Dato’ Dr Hj. Mohd Fadzilah Kamsah, 2018).  


Pada  peringkat  menengah,  Dato’  Dr  Hj.  Mohd  Fadzilah  Kamsah  berjaya  memasuki  
 Maktab  Melayu  Kuala  Kangsar.  Di  sana  beliau  telah  diberikan  pendidikan  secara  “holistic 
 learning” di mana mereka telah dilatih untuk menjadi seorang pemimpin, pemidato, dilatih untuk 
 berdebat,  berlakon,  bersukan  dan  lain-lain  lagi.  Menurut  beliau  lagi,  pendidikan  yang  telah 
 diperolehi  semasa  berada  di  Maktab  Melayu  Kuala  Kangsar  merupakan  satu  asas  yang  sangat 
 kukuh  dalam  membantu  pembangunan  diri  beliau  semasa  berada  di  peringkat  universiti 
 (Temuramah Dato’ Dr Hj. Mohd Fadzilah Kamsah, 2018).  


Dato’ Dr. Hj. Mohd Fadzilah Kamsah dengan jayanya telah melaksanakan pelbagai kursus, 
bengkel, seminar, ceramah, forum dan wacana dalam pelbagai bidang dan bahasa. Keistimewaan 
Dato’ Dr. Hj. Mohd Fadzilah Kamsah ialah beliau sentiasa dan mampu menggemblengkan unsur-
unsur agama Islam di dalam pengisian ceramahnya. Pendapat dan idea beliau disalurkan melalui 
pelbagai saluran seperti media cetak dan elektronik. Buku-buku motivasi hasil kerjanya tersebar 
luas  dan  beliau  juga  menggunakan  radio-radio  serta  mempunyai  program  sendiri  di  televisyen 
untuk  menyampaikan  ceramah  beliau.  Beliau  secara  inovatif  telah  berjaya  menggubal  modul-
modul baru dan mengemaskinikan pengisian kursus sesuai dengan keperluan dan tuntutan semasa. 

Pelbagai program inovatif yang dikendalikan oleh beliau turut diperkenalkan dan digunapakai oleh 
 syarikat korporat ternama, universiti awam dan swasta, jabatan kerajaan dan bukan kerajaan juga 
 kerajaan negeri di Malaysia dan serantau (Harnisa et.al., 2018). 


Semangat Dato’ Dr. Hj. Mohd Fadzilah yang tinggi dan penyampaian motivasi beliau yang 
 bersahaja  bukan  sahaja  memberi  impak  malah  turut  menyentuh  hati  setiap  masyarakat  yang 
 mendengarnya.  Usaha  dan  semangat  beliau  dalam  menyampaikan  ilmu  dan  sentiasa  cuba 
 membantu  manusia  berubah  ke  arah  kebaikan  amatlah  dikagumi.  Keperibadian  yang  luhur 
 menjadikan  beliau  antara  tokoh  yang  paling  disegani  oleh  semua  golongan  masyarakat, 
 terutamanya  di  Malaysia.  Usaha  dan  sumbangan  beliau  bukan  sahaja  membuktikan  ketokohan 
 beliau  sebagai  pakar  motivasi  yang  tersohor  di  Malaysia,  malah  turut  menyumbang  kepada 
 pembangunan insan serta kecemerlangan individu, masyarakat, dan Negara (Harnisa et.al., 2018). 


1. Maksud al-Falah daripada Perspektif Dato’ Dr. Hj. Mohd Fadzilah Kamsah 


Menurut Dato’ Dr. Hj. Mohd Fadzilah Kamsah, al-Falah ini adalah apabila seseorang itu dapat 
 mengimbangi  kehidupannya  di  dunia  dan  akhirat.  Dalam  masa  yang  sama,  seseorang  yang 
 mencapai tahap al-Falah berada di atas landasan yang betul untuk mendapatkan keredhaan Allah 
 SWT,  keredhaan  ibu  bapa  serta  mendapat  keredhaan  dan  pengiktirafan  daripada  masyarakat 
 sekelilingya.  Selain  itu,  beliau  turut  menjelaskan  bahawa al-Falah  dapat  digambarkan  melalui 
 perbuatan atau kegiatan yang positif.  


2. Ciri-ciri golongan yang mempunyai peribadi al-Falah 


Dato’ Dr. Hj. Mohd Fadzilah Kamsah telah menerangkan beberapa ciri golongan yang berperibadi 
 al-Falah menurut pandangan beliau. Antaranya adalah: 


  Sentiasa memperbetulkan niat 


Menurut pandangan Dato’ Dr. Hj. Mohd Fadzilah Kamsah, al-Falah akan dicapai apabila 
seseorang itu sentiasa memperbetulkan niat dalam semua perkara yang akan dilakukan. Hal 
ini  akan  memupuk  sifat  amanah,  menjaga  integriti,  ikhlas  dalam  setiap  perkara  dan 
mempunyai hati yang murni. Guru beliau, Allahyarham Dato’ Dr Mahmud Saidon pernah 
berkata, “Barangsiapa  pergi  kerja  tak  pasang  niat,  maka  akhir  bulan  dapat  gaji,  akhir 
tahun  mungkin  dapat  bonus  tapi  kosong  pahala..Mana  mungkin  akan  dapat  al-Falah, 
kejayaan  dalam  kerjaya  kalau  niat  pergi  kerja  pun..”.  Justeru,  setiap  perbuatan  atau 
pekerjaan kita akan dinilai berdasarkan niat kita hendak melakukan sesuatu perbuatan atau 
pekerjaan tersebut.  

  Sentiasa berfikiran positif 


Menurut Dato’ Dr. Hj. Mohd Fadzilah Kamsah lagi, mereka yang beroleh al-Falah adalah 
 mereka  yang  sentiasa  berfikiran  positif  atau  dalam  erti  kata  lain  pemikiran  yang 
 husnudzhon (bersangka baik dengan Allah SWT). Beliau percaya yang fikiran positif akan 
 membantu  dalam  merangsang  kecemerlangan  dalam  kehidupan  seharian.  Selain  itu, 
 menurut  beliau  juga,  pakar  motivasi  ada  mengatakan  bahawa  suatu  fikiran  positif  yang 
 digerakkan pada waktu pagi akan merangsang kecemerlangan dan sikap positif sepanjang 
 hari.  


  Mempunyai tindak-tanduk yang betul 


Mereka yang memperolehi al-Falah akan mempunyai tindak-tanduk yang betul di mana 
 mereka  akan  melakukan  sesuatu  pekerjaan  atau  tugasan  mengikut  peraturan  yang  telah 
 ditetapkan.  Pada  pandangan  Dr.  Hj.  Mohd  Fadzilah  Kamsah  juga,  mereka  yang 
 memperolehi al-Falah bukan sahaja akan mengikuti peraturan yang telah ditetapkan oleh 
 manusia,  malahan  juga  akan  mengutamakan  garis  panduan  yang  telah  ditetapkan  oleh 
 Islam atau hukum-hukum syarak. 


  Sentiasa menjaga ibadah 


Dalam masa yang sama Dato’ Dr. Hj. Mohd Fadzilah Kamsah amat menekankan bahawa 
 golongan yang tidak menjaga ibadah solat mereka adalah golongan yang tidak mempunyai 
 ciri-ciri al-Falah. Beliau berkata, “Don’t talk about integrity, don't talk about yang lain 
 kalau solat pun tak buat, mana mungkin awak dapat membentuk manusia yang ber berbudi 
 luhur ye”. Namun demikian, menurut beliau, masalah rakyat Muslim Malaysia yang tidak 
 menjaga solat merupakan suatu yang kritikal kerana berdasarkan kajian yang telah beliau 
 lakukan,  terlampau  ramai  yang  tidak  menjaga  solat  lima  waktu.  Hanya  sekitar  20% 


daripada rakyat Muslim di Malaysia yang menjaga solat lima waktu sehari.  


  Sentiasa menjaga hubungan sesama manusia 


Antara  ciri  lain  golongan  yang  memperolehi  al-Falah  adalah  mereka  ini  sentiasa 
  menjaga  hubungan  yang  baik  sesama  manusia,  selain  daripada  menjaga  hubungan 
  yang baik dengan Allah SWT. Dato’ Dr. Hj. Mohd Fadzilah Kamsah mengatakan bahawa, 


“Kejayaan yang sebenar adalah apabila saya dalam diam doakan jiran-jiran saya. Kalau 
saya sebagai seorang pekerja, doakan majikan saya”.  

Oleh itu, beliau berpendapat bahawa  konsep kerja secara berpasukan atau berjemaah yang 
 sebenar  adalah  apabila  kita  saling  doa-mendoakan,  saling  memaafkan,  saling  bantu-
 membantu dan saling didik-mendidik sesama kita.  


  Sentiasa menjaga penampilan diri 


Golongan  yang  mempunyai  peribadi al-Falah  ini  juga  adalah  mestilah  dalam  kalangan 
 mereka yang sentiasa menjaga penampilan diri mereka sekurang-kurangya di mata Allah 
 SWT.  Menurut  Dato’  Dr.  Hj.  Mohd  Fadzilah  Kamsah,  golongan  ini  seharusnya 
 menampilkan penampilan yang boleh diterima oleh masyarakat serta tidak sombong, tidak 
 riak  dan  tidak  bertabarruj,  cuma  sekadar  berhias  dan  berketrampilan  secara  sederhana 
 dalam  setiap  perkara.  Justeru,  hal  ini  berkait  rapat  dengan  cara  seseorang  individu  itu 
 membawa dirinya di dalam masyarakat seterusnya dapat diterima dengan baik oleh orang 
 lain.  


  Sentiasa mempunyai keinginan untuk berubah 


Selain itu, Dato’ Dr. Hj. Mohd Fadzilah Kamsah turut berpendapat bahawa golongan yang 
 berperibadi  al-Falah  juga  seharusnya  sentiasa  mempunyai  keinginan  untuk  berubah 
 dengan cara mencari ilmu secara berterusan. Beliau menerangkan bahawa sebagai usaha 
 untuk berubah, kita mestilah mempunyai input baru, ilmu baru dan juga informasi  yang 
 baru yang boleh diperolehi dengan cara menghadiri majlis-majlis ilmu sama ada di surau, 
 masjid atau tempat-tempat lain. Menurut beliau, masyarakat kita pada masa kini tidak kira 
 golongan kelas atasan atau kelas yang lain terlalu sibuk dengan peranti-peranti yang ada 
 sehingga mereka tidak berpegang lagi kepada pencarian ilmu.  


  Mempunyai budaya diri yang positif 


Akhir sekali, golongan  yang berperibadi al-Falah juga mestilah mempunyai budaya diri 
 yang  positif  dan  membawa  kejayaan  berbanding  dengan  budaya  semasa,  budaya 
 masyarakat,  budaya  kaum,  budaya  organisasi  dan  lain-lain.  Contohnya,  Dato’  Dr.  Hj. 


Mohd Fadzilah Kamsah mengajak para peserta kursus beliau untuk beristighfar 100 kali 
dan  menunaikan  solat  sunat  taubat  sebelum  tidur.  Seterusnya,  amalan  itu  akan  menjadi 
budaya  diri  yang  positif  jika  sentiasa  diamalkan  setiap  hari.  Pada  pendapat  beliau  juga, 
budaya diri diri yang positif ini adalah apabila amalan kita sentiasa positif, cantik, menepati 
hukum syarak dan juga membawa kebaikan bersama.  

 3. Faktor-faktor Kejayaan  


Dari  kaca  mata  Dato’  Dr.  Hj.  Mohd  Fadzilah  Kamsah,  kejayaan  dalam  hidup  beliau  dicapai, 
 antaranya mengambil kira perkara berikut: 


  Doa dan nasihat ibu bapa 


Menurut  Dato’  Dr.  Hj.  Mohd  Fadzilah  Kamsah,  doa  dan  nasihat  daripada  ibu  bapa 
 amat  penting  dan  kritikal  sebagai  salah  satu  faktor  yang  menyumbang  kepada 
 kejayaan  beliau.  Ayah  beliau  pernah  berpesan,  “Belajar  betul  betul  ye,  belajar 
 sungguh-sungguh,  jangan  tinggal  solat,  kamu  akan  berjaya,  tolong  mak  bapak,  tolong 
 adik beradik”. 


  Saling berpesan-pesan sesama sendiri 


Antara  pesanan  guru-guru  kepada  Dato’  Dr.  Hj.  Mohd  Fadzilah  Kamsah,  ialah, “Cara 
 terbaik untuk ingatkan diri ialah dengan ingatkan orang  lain. Kamu tak  akan jadi baik 
 selagi kamu tak menyampaikan yang baik-baik kepada orang lain secara istiqamah ye”.  


Dato’  Dr.  Hj.  Mohd  Fadzilah  Kamsah  berharap  agar  diri  beliau  sentiasa  dapat 
 menyampaikan perkara yang baik untuk kebaikan orang lain sehingga akhir hayat beliau 
 dan dalam masa yang sama dapat menjadi seoorang yang baik ketika dalam proses tersebut. 


Tambahan pula, menurut Dato’ Dr. Hj. Mohd Fadzilah, usaha untuk mencapai kejayaan ini 
 adalah sebuah perjalanan yang panjang bukanlah hanya satu destinasi yang ingin dituju.  


  Hormat kepada ilmu dan ahlinya 


Selain  itu,  golongan  yang  berperibadi al-Falah  adalah  mereka  yang  sentiasa  berusaha 
 untuk  mencari  dan  menambah  ilmu  pengetahuan  mereka.  Justeru,  faktor  lain  yang 
 menyumbang  kepada  kejayaan  Dato’  Dr.  Hj.  Mohd  Fadzilah  Kamsah  adalah  dengan 
 menghormati ilmu dan ahlinya. Ayah beliau selalu berpesan, “Buku tak boleh dilangkah, 
 bukannya  buku  agama,  buku  matematik,  buku  geografi,  apatah  lagi  buku  agama.  Kena 
 letak atas meja. Oleh kerana buku pun kamu kena hormat, apatah lagi guru-guru kamu”.  


Menurut beliau, hal ini penting kerana jika kita kurang ajar pada guru, kita akan merasa 
sukar untuk mendapat keberkatan daripada ilmu tersebut. Beliau sendiri sering memberi 
nasihat kepada anak-anak beliau, “Tolong hormati semua guru, sayang semua guru dan 
doakan guru. In Sha Allah kamu atas landasan yang betul untuk mencapai kejayaan dari 
masa ke masa”.  

  Sokongan dan motivasi daripada guru 


Pada masa yang sama, kejayaan Dato’ Dr. Hj. Mohd Fadzilah Kamsah juga disumbangkan 
 antaranya oleh sokongan dan motivasi daripada guru-guru beliau yang sentiasa membantu 
 para  pelajar  mereka  untuk  menjadi  seorang  yang  berjaya  dan  bermotivasi  tinggi. 


Contohnya, pada usia sembilan tahun, beliau diajar menulis dengan baik oleh guru beliau, 
 Cikgu Abdul Latif, manakala Cikgu Fadhillah mengajar beliau bercakap sehingga beliau 
 memenangi pertandingan syarahan ketika berada di sekolah rendah. Bermula dari saat itu, 
 beliau mula mengorak langkah untuk lebih aktif menyertai aktiviti-aktiviti lain yang dapat 
 menyerlahkan bakat dan potensi beliau.  


4.  Impak  Manifestasi  al-Falah  ke  atas  “Akal”  (Pemikiran)  dan  “Budi”  (Amalan  &  Tindakan) 
 Golongan Kelas Menenngah Melayu dalam Usaha Menuju Kejayaan 


Pada pendapat Dato’ Dr. Hj. Mohd Fadzilah Kamsah, kombinasi orang Melayu dengan budaya 
 Melayu yang bersifat lemah lembut, bersopan-santun dan menganut agama Islam adalah sebuah 
 kombinasi yang sangat hebat sehingga turut diiktiraf pada peringkat antarabangsa. Beliau berkata, 


“Ma Sha Allah, What is a combination haa sebab nya bila kita pergi Mekah, Malaysia, bagus. 


Malaysia bagus. Rakyatnya sopan santun, berbanding orang Indonesia.berbanding orang Brunei 
 pun, Singapura ke”.  


Beliau  menambah  lagi,  bahawa  hati  budi  Melayu  yang  disemai  dengan  penghayatan 
 agama,  disiplin  dan  dorongan  positif  secara  berkumpulan  atau “support  group” akan  menjadi 
 maju, hebat ke hadapan serta ianya bukanlah sesuatu yang mustahil sebenarnya. Oleh itu, hati budi 
 Melayu  yang  mempunyai  penghayatan  agama  yang  baik,  berdisiplin  tinggi  serta  hidup  dalam 
 persekitaran  yang  sentiasa  berfikiran  positif  akan  sentiasa  maju  ke  hadapan  dan  seterusnya 
 menjadikan bangsa Melayu ini sebuah bangsa yang berjaya.  


Kesimpulan 


Konsep al-Falah  dalam  Islam  amat  berkait  rapat  dengan  usaha  mendapatkan  keredhaan  Allah 
SWT yang juga dikenali sebagai mardhatillah. Individu Muslim yang berjaya seharusnya memiliki 
peribadi al-Falah sepertimana yang telah digariskan di dalam al-Qur’an sebelum diiktiraf sebagai 
pencapaian  kejayaan  yang  sebenar.  Di  samping  itu,  nilai  akal  budi  Melayu  yang  sangat  tinggi 
sebenarnya  mempengaruhi  pembentukan  sesebuah  identiti  individu  Muslim.  Hal  ini  kerana, 
bangsa  Melayu  merupakan  bangsa  yang  sangat  terkenal  dengan  ketinggian  budi  bahasa,  budi 
pekerti  dan  budi  bicara  sehingga  mendapat  pengiktirafan  pada  peringkat  antarabangsa.  Justeru, 
penyemaian nilai-nilai Islam seperti pemikiran al-Falah dalam akal budi Melayu dapat melahirkan 
individu  Muslim  sejati  yang  turut  memberikan  sumbangan  kepada  pembangunan  masyarakat 
Muslim masa kini seperti contoh dan teladan yang ditunjukkan oleh Dato’ Dr. Hj. Mohd Fadzilah 

Kamsah. Oleh itu, setiap Muslim haruslah mengambil contoh keperibadian Dato’ Dr. Hj. Mohd 
 Fadzilah Kamsah sebagai usaha untuk menjadi seorang individu Muslim al-Falah yang berjaya di 
 dunia dan di akhirat nanti.  

Abstrak 


Malaysia  merancang  untuk  menjadi  pengeluar  utama  dunia  untuk  vaksin  halal  bermula  pada  tahun  2018  dan 
 sebahagian daripada vaksin yang akan dihasilkan melalui usaha ini adalah vaksin yang berasaskan kepada tumbuhan 
 dan  maklumat ini akan diletakkan pada label vaksin tersebut. Namun begitu, industri vaksin halal  yang baru ingin 
 bertapak  ini  berhadapan  dengan  tiga  isu  utama  yang  perlu  dikaji  sebelum  persijilan  halal  dapat  dikeluarkan.  Tiga 
 kategori besar isu yang berkaitan dengan vaksin halal ialah etika keagamaan khasnya tiada satu definisi halal yang 
 standard untuk vaksin bagi diguna pakai oleh semua negara Islam, keselamatan pembuatan vaksin khasnya tentang 
 tempoh yang lama untuk menghasilkan vaksin halal, dan isu sosial terutama gerakan oleh kumpulan yang menolak 
 imunisasi yang semakin berleluasa di Malaysia. Kertas ini mengupas ketiga-tiga isu ini melalui kajian terhadap bahan-
 bahan penulisan yang telah diterbitkan di media massa mahupun penerbitan hasil daripada kajian lepas. Satu analisis 
 tematik  tehadap  bahan-bahan  penerbitan  yang  dikaji  ini  mendapati  bahawa  media  massa  banyak  mengetengahkan 
 tentang  penolakan  ibu  bapa  terhadap  pemberian  vaksin  kepada  pelajar  manakala  kajian-kajian  lepas  banyak 
 membicarakan tentang cabaran dan isu yang berkaitan dengan status halal vaksin yang menjadi kerisauan umat Islam. 


Ketiadaan  satu  definisi  halal  yang  standard  antara  negara  Islam  tentang  vaksin  yang  boleh  disahkan  halal 
 menyebabkan rasa tidak yakin yang menebal dalam kalangan orang Islam. Di sesetengah negara keperluan halal dalam 
 penghasilan vaksin hanya meliputi larangan porcine (bahan penstabil dalam vaksin yang dibuat daripada babi) dan 
 bahan yang berasaskan alkohol sedangkan di sesetengah negara lain keperluan halal dalam penghasilan vaksin turut 
 meliputi peralatan pembuatan, bahan  mentah dan proses. Sememangnya belum  wujud vaksin  yang telah  mendapat 
 persijilan halal oleh pihak berwajib seperti JAKIM di Malaysia dan di tempat-tempat lain di dunia. Maka satu kajian 
 awal seperti ini adalah tepat pada masanya.  


  


Kata kunci: Isu vaksin halal; Vaksin halal; Standard halal vaksin; Persijilan halal vaksin 


© 2018 Diterbitkan oleh HADHARI-UKM. 


Pengenalan 


Malaysia merancang untuk menjadi pengeluar utama dunia untuk vaksin halal bermula pada tahun 
 2018 dan sebahagian daripada vaksin yang akan dihasilkan melalui usaha ini adalah vaksin yang 
 dihasilkan  berasaskan  kepada  tumbuhan  dan  maklumat  ini  akan  diletakkan  pada  label  vaksin 
 tersebut (State of the Global Islamic Economy Report, 2015/2016). Namun begitu, industri vaksin 
 halal yang baru ingin bertapak ini, menurut Ahmad Badri Abdullah (2017), berhadapan dengan 
 tiga isu utama yang perlu dikaji sebelum persijilan halal dapat dikeluarkan. Tiga kategori besar isu 
 yang berkaitan dengan vaksin halal ini ialah: 


a)  Isu etika-keagamaan, iaitu ketiadaan satu definisi halal yang standard untuk vaksin bagi diguna 
pakai oleh semua negara Islam yang menyebabkan perbezaan tahap penerimaan di negara yang 

berbeza seperti di sesetengah negara keperluan halal dalam penghasilan vaksin hanya meliputi 
 larangan porcine (bahan penstabil dalam vaksin  yang dibuat daripada babi) dan bahan yang 
 berasaskan  alkohol  sedangkan  di  sesetengah  negara  lain  keperluan  halal  dalam  penghasilan 
 vaksin turut meliputi peralatan pembuatan, bahan mentah dan proses;  


b)  Isu  keselamatan  dan  pembuatan  vaksin,  iaitu  tempoh  yang  lama  bagi  menghasilkan  vaksin 
 halal  (sembilan  hingga  11  tahun)  daripada  penghasilan  dalam  skala  yang  kecil  di  makmal 
 sehinggalah  kepada  penghasilan  pada  skala  yang  besar  kerana  semua  proses  ini  tertakluk 
 kepada  keperluan  perundangan  yang  ketat  seperti  prasarana  yang  patuh  syariah  termasuk 
 logistik  kerana  vaksin  halal  perlu  diangkut  secara  berasingan  daripada  barangan  yang  tidak 
 halal  yang  boleh  meningkatkan  lagi  kos  sehingga  melebihi  RM3.3  bilion  di  samping 
 kekurangan pakar terlatih yang mampu mengaudit proses pembuatan vaksin halal; dan  
 c)  Isu sosial, terutama gerakan oleh kumpulan yang menolak imunisasi yang semakin berleluasa 


di Malaysia, iaitu peningkatan trend dalam kalangan ahli masyarakat di Malaysia terutamanya 
 orang Islam (ibu bapa, pesakit dan mereka yang akan menunaikan haji atau umrah) menolak 
 untuk  menerima  vaksin  di  samping  timbulnya  gerakan  anti-vaksin  global  dan  adanya  akses 
 mudah  kepada  maklumat  yang  tidak  ditapis  mempengaruhi  pandangan  orang  ramai  tentang 
 status halal vaksin. 


Proses  persijilan  halal  vaksin  yang  memakan  masa  yang  panjang  boleh  memberi  kesan 
 kepada pemasaran dan penjualan vaksin halal iaitu melambatkan peningkatan pasaran vaksin halal 
 dan tidak menggalakkan peneraju industri pembuatan vaksin daripada memasuki industri vaksin 
 halal  global.  Di  samping  itu,  peningkatan  trend  anti  vaksin  dalam  kalangan  ahli  masyarakat  di 
 Malaysia jika tidak diambil perhatian akan melemahkan peningkatan pasaran vaksin halal kerana 
 gerakan anti vaksin ini bukan sahaja tidak yakin terhadap status halal vaksin tetapi juga menolak 
 amalan pemberian vaksin sebagai salah satu prosedur penjagaan kesihatan yang sah.  


Laporan  oleh  HDC  berjudul  “Global  Market  Potential  for  Halal  Vaccines  2014” 


(Tabassum  Khan,  2014)  menyatakan  Malaysia  sedang  mengambil  pelbagai  inisiatif  untuk 
membangunkan satu definisi yang standard untuk vaksin halal bagi memenuhi tuntutan pasaran 
global.  Oleh  itu,  kertas  ini  melakukan  kupasan  awal  terhadap  ketiga-tiga  kategori  isu  ini  bagi 
merintis  jalan untuk  kajian  yang  berkaitan ke arah menghasilkan indikator atau petunjuk sosial 
untuk persijilan vaksin halal bagi membantu proses persijilan halal vaksin kerana hasil kupasan 
ini  boleh  menyumbang  kepada  pembentukan  kriteria  persijilan  vaksin  halal  dan  boleh 
menyumbang kepada definisi yang standard untuk vaksin halal. 

 Kaedah Kajian 


Kupasan terhadap isu etika-keagamaan, isu keselamatan dan pembuatan vaksin dan isu sosial ini 
 dilakukan melalui kajian terhadap bahan-bahan penulisan yang telah diterbitkan di media massa 
 mahupun  penerbitan  hasil  daripada  kajian  lepas.  Seterusnya,  satu  analisis  tematik  dilakukan 
 tehadap bahan-bahan penerbitan yang dikaji ini. 


Dapatan Kajian dan Perbincangan 


Pengarang-pengarang yang menulis tentang vaksin halal seperti Ahmad Badri Abdullah (2017), 
 Mohd Saifuddeen Shaikh Mohd Salleh (2016) dan Wan Taib WR et al (2017) banyak menyentuh 
 tentang  cabaran  dan  isu  yang  berkaitan  dengan  vaksin  halal  seperti  isu  etika-keagamaan, 
 keselamatan  dan  pembuatan  vaksin  halal  dan  isu  sosial.  Penolakan  terhadap  pemberian  vaksin 
 kepada  pelajar  oleh  ibu  bapa  menjadi  tajuk-tajuk  utama  akhbar-akhbar  tempatan  walaupun 
 Jawatankuasa  Fatwa  jelas  mengesahkan  tahap  halal  vaksin  yang  berkaitan  (Kosmo,  2016a  & 


2016b).  


Tokoh-tokoh  ilmuwan  Islam  dan  Perubatan  juga  turut  memberikan  pandangan  dalam 
 akhbar-akhbar tempatan bagi menggalakkan pengambilan vaksin yang berkaitan seperti Prof. Dr. 


Hashim Kamali dari Institut Kajian Tinggi Islam Antarabangsa Malaysia (IAIS), Dr. Shaikh Mohd 
 Saifuddeen Shaikh Mohd Salleh dari Institut Kefahaman Islam (IKIM) dan Dr. Faridah Abu Bakar 
 serta  Datuk  Dr.  Noor  Hisham  Abdullah  dari  Kementerian  Kesihatan  Malaysia  (KKM)  (Utusan 
 Malaysia, 2016; Harian Metro, 2016).  


Shaikh  Mohd  Saifuddeen  Shaikh  Mohd  Salleh  (2016)  menggariskan  beberapa  faktor 
 penyebab kepada penolakan pemberian vaksin ini iaitu isu selamat atau tidak, status halal vaksin, 
 pilihan kepada imunisasi semulajadi, dan kapasiti imun yang melebihi had. Artikel oleh Wakefield 
 et al (1998) dalam jurnal The Lancet yang melaporkan bahawa hasil penyelidikannya mendapati 
 bahawa  autisme  berkait  rapat  dengan  kombinasi  vaksin  measles-mumps-rubella  (MMR) 
 mencetuskan  kerisauan  masyarakat  tentang  kesan  sampingan  daripada  pengambilan  vaksin. 


Walaupun artikel itu telah ditarik balik oleh jurnal The Lancet pada tahun 2010 kerana terbukti 
 data kajian telah dipalsukan dan Kementerian Kesihatan Malaysia juga telah memberikan jaminan 
 bahawa  vaksin  yang  diberikan  tiada  bahan  yang  merbahaya  tetapi  nampaknya  ia  masih  lagi 
 menjadi  punca  kerisauan  masyarakat  termasuk  di  Malaysia.  Kajian  Wan  Taib  WR  et  al  (2017) 
 mendapati bahawa halangan utama dalam program imunisasi ialah salah faham masyarakat kerana 
 banyaknya  maklumat  tidak  tepat  yang  diterima  oleh  mereka  melalui  media  yang  tidak 
 bersempadan. 


Dari segi status halal vaksin, kerisauan umat Islam sememangnya tidak dapat dibendung. 


Ketiadaan satu definisi halal yang standard antara negara Islam tentang vaksin yang boleh disahkan 

halal  menyebabkan  rasa  tidak  yakin  yang  menebal  dalam  kalangan  orang  Islam.  Di  sesetengah 
 negara keperluan halal dalam penghasilan vaksin hanya meliputi larangan porcine (bahan penstabil 
 dalam  vaksin  yang  dibuat  daripada  babi)  dan  bahan  yang  berasaskan  alkohol  sedangkan  di 
 sesetengah  negara  lain  keperluan  halal  dalam  penghasilan  vaksin  turut  meliputi  peralatan 
 pembuatan, bahan mentah dan proses (Ahmad Badri Abdullah, 2017).  


Sememangnya  belum  wujud  vaksin  yang  telah  mendapat  persijilan  halal  oleh  pihak 
 berwajib seperti Jabatan Kemajuan  Islam Malaysia (JAKIM) di Malaysia  dan di tempat-tempat 
 lain  di  dunia.  Justeru  itu,  menghasilkan  vaksin  halal  menjadi  satu  tanggungjawab  dan  fardhu 
 kifayah  kepada  syarikat  farmasutikal  di  negara  Islam  termasuk  Malaysia  untuk  menghasilkan 
 vaksin halal (Shaikh Mohd Saifuddeen Shaikh Mohd Salleh, 2016).  


State  of  the  Global  Islamic  Economy  Report (2015/2016)  melaporkan  bahawa  Malaysia 
 diletakkan pada ranking yang ketiga dari segi memberikan kesedaran kepada masyarakat tentang 
 farmaseutikal dan kosmetik halal. Malaysia merupakan negara pertama yang menghasilkan garis 
 panduan  halal  untuk  barangan  farmaseutikal  dan  kosmetik  tetapi  bukanlah  pengeksport  utama 
 barangan ini kepada negara-negara Organization of Islamic Cooperation (OIC).  


Namun begitu, banyak aspek persediaan penghasilan vaksin halal yang masih belum diteliti oleh 
 pengkaji-pengkaji  lepas  termasuklah  tentang  kajian  terperinci  terhadap  indikator  atau  petunjuk 
 sosial  untuk  persijilan  vaksin  halal.  Indikator  sosial  yang  dimaksudkan  ialah  pengukuran-
 pengukuran  yang  menghuraikan  trend  dan  keadaan  sosial  yang  memberi  impak  kepada 
 kesejahteraan masyarakat.  


Dapatan daripada kupasan isu ini memerlukan satu penyelidikan tentang indikator sosial 
 ini dilakukan. Indikator sosial  yang dimaksudkan adalah pengukuran terhadap tahap kesedaran, 
 sikap,  penerimaan  dan  harapan/jangkaan  orang  Islam  terhadap  vaksin.  Penyelidikan  yang 
 memfokuskan kepada pembinaan indikator sosial ini penting untuk persijilan halal khasnya dari 
 segi  sumbangannya  kepada  proses  dan  prosedur  pemberian  persijilan  halal  vaksin  oleh  pihak 
 berwajib seperti JAKIM di Malaysia. 


Justeru  itu,  kumpulan  penyelidik  Muslim  juga  mempunyai  tanggungjawab  fardhu 
 kifayah  dalam  menjalankan  penyelidikan  khasnya  dalam  akhirnya  menyumbang  kepada 
 penghasilan proses dan prosedur pemberian sijil halal vaksin oleh JAKIM. 


Kesimpulan 


Analisis tematik tehadap bahan-bahan penerbitan yang dikaji ini mendapati bahawa media massa 
banyak mengetengahkan tentang penolakan ibu bapa terhadap pemberian vaksin kepada pelajar 
manakala  kajian-kajian  lepas  banyak  membicarakan  tentang  cabaran  dan  isu  yang  berkaitan 
dengan status halal vaksin yang menjadi kerisauan umat Islam. Ketiadaan satu definisi halal yang 

standard antara negara Islam tentang vaksin  yang boleh disahkan halal menyebabkan rasa tidak 
 yakin  yang  menebal  dalam  kalangan  orang  Islam.  Di  sesetengah  negara  keperluan  halal  dalam 
 penghasilan vaksin hanya meliputi larangan porcine (bahan penstabil dalam vaksin  yang dibuat 
 daripada babi) dan bahan yang berasaskan alkohol sedangkan di sesetengah negara lain keperluan 
 halal  dalam  penghasilan  vaksin  turut  meliputi  peralatan  pembuatan,  bahan  mentah  dan  proses. 


Sememangnya  belum  wujud  vaksin  yang  telah  mendapat  persijilan  halal  oleh  pihak  berwajib 
 seperti JAKIM di Malaysia dan di tempat-tempat lain di dunia. 

